
Tribunál kondena arguidu na’in 7 ba kazu krime droga husi tinan 1 too tinan 10 prizaun  

 
Iha 01 Outobru 2013, Tribunál Distritál Díli prezide  leitura sentensa ba kazu droga no kondena arguidu 
sira ho pena prizaun husi tinan 1 too tinan 10, inklui selu kustus judisiál. Tribunál konvensidu katak 
arguidu sira kontra artigu  81 (a) no 82 (a) Lei Indonezia Nú. 22/1997 kona-ba Narkotika.  
 
“Krime droga nu’udar forma ida husi “krime trans-nasional (kejahatan transnasional) ne’ebé involve 
grupu no rede ne’ebé organizadu. Krime ne’e lori ameasa sériu ba futuru joventude no ba nasaun. JSMP  
hein katak ho prosesu ne’e, bele haruka mensajem ba públiku no partikularmente sira ne’ebé involve iha 
atividade ilegál sira ne’e katak krime hirak ne’e la tolera no la hetan deskulpa iha enkuadramentu legál 
Timor Leste,” dehan Direitór JSMP, Luis Oliveira Sampaio. 
 
Tribunál konklui no kondena arguidu Juga Gama Frans Xavier ba tinan 10 prizaun no kustus judisiál $ 
50.00, arguida Desi Alex Lenko kondena ba tinan 8 prizaun no kustus judisiál $ 50.00, arguida Sri 
Darmayanti ba tinan 6 fulan 6 prizaun no kustus judisiál $ 50.00, arguidu Dionísio Françisco da Silva 
kondena pena únika tinan 7 fulan 6 prizaun no kustus judisiál $ 30.00 no arguidu Anastaçio Pereira 
Soriano hetan pena únika tinan 6 fulan 6 kadeia no selu kustus judisiál $30.00. 
 
Entertantu ba sira ne’ebé konsumu deit hanesan arguidu Lin Cau Chen kondena ho pena prizaun tinan 1 
maibé suspende tiha ba tinan 2 no selu kustus judisiál $ 20.00 no arguida Nélia Maria Oliveira kondena 
ho pena prizaun fulan 6 maibé suspende tiha ba tinan 1 no selu kustus judisiál $ 20.00. 
 
Tribunál mós deside katak ba arguidu sidadaun entranjéiru nain 3, depoisde kumpri sira nia pena, sei halo 
expulsaun teritoriál ba sira nia nasaun oríjen tuir artigu 87 Kódigu Penál. 
 
Akordaun ne’e, bazeia ba produsaun porvas ne’ebé deskobre katak arguidu sira, rai no uza droga ho 
kilograma 1 ho balun ne’ebé hetan iha rezidénsia Juga Gama Frans Xavier no Desi Alex Lenko. Antes 
ne’e Ministériu Púliku akuza katak hetan  droga kilograma 3 no osan maisoumenus $ 3.000.00 ba leten. 
 
Aleinde ne’e polísia mós prende karteira, kartaun BCA no motorizada ho marka mio ida ne’ebé sei fó fila 
fali ba sasan na’in, eseptu osan, tanba hatama ona ba iha kofre estadu nian. 
 
Ministériu Públiku akuza arguidu sira involve iha krime droga ho karakterístiku rai (menyimpan), lori 
(membawa) haruka tama-sai (mengekspor dan mengimpor), uza (konsume), fa’an tutan (menjual-
belikan), distribui ka fahe tutan ba ema seluk.  

Iha kazu ne’e Ministériu Públiku akuza arguidu Juga Gama Frans Xavier no Desi Alex Lenko rai droga 
kilograma 3 ne’ebé hetan husi Sri Darmayanti. Droga ne’e sira faan no konsume hahú husi fulan Jullu 



2012 too Janeiru 2013. Aleinde ne’e, arguidu Dionísio Françisco da Silva no arguidu Anastaçio Pereira 
Soriano akuza konsume no fó ba ema seluk inklui  Lin Cau Chen no Nélia Maria Oliveira.  

Faktu sira ne’e produz bazeia ba relatóriu izame médiku, deklarasaun arguidu sira no depoimentu husi 
testemuña xavi sira.   

Bazeia ba provas hirak ne’e, iha alegasaun finál, Ministériu Públiku husu ba tribunál atu kondena arguidu 
Juga Gama Frans Xavier no Desi Alex Lenko ho pena prizaun tinan 14. 
 
Ba arguidu Sri Darmayanti, Anastaçio Pereira Soriano no Dionísio Françisco da Silva, Ministériu Públiku 
husu tribunál atu kondena ho pena prizaun la menus husi  tinan 12.  
 
Entertantu ba arguidu Lin Cau Chen no Nélia Maria Oliveira ne’ebé sosa husi arguidu sira, Ministériu 
Públiku husu ba tribunál atu kondena ho pena prizaun tinan 1 maibé suspende. 
 
Mesmu nune’e, iha alegasaun orál equipa defeza ne’ebé kompostu husi advogadu defensória públiku no 
advogadu privadu sira argumenta katak, provas sira ne’ebé Ministériu Públiku demonstra iha audiénsia la 
iha fundamentu tanba Ministériu Públiku la konsege identifika loloos kategória droga refere maibé 
jeneraliza deit. Tanba ne’e defeza husu atu absolve arguidu sira hotu. 
 
Leitura sentensa prezide husi Juis Dr. Duarte Tilman (reprezenta juis koletivu), Ministériu Públiku 
reprezenta husi Dr. Oscar Tavares, no parte defeza akompaña Dr. Cançio Xavier, Dra. Laura Valente Lay,  
Dra. Titiana Sequeira Lemos husi Defensoria Públiku no Dr. Manuel Tilman husi Advogadu privadu. 

